Bioamrywiaeth/Gofalu am ein byd
Mae’n bwysig bod y siaradwr/cyfranwyr yn siarad yn eu tafodiaith naturiol. Mae croeso i chi addasu yr eirfa, y brawddegau a’r darnau i wneud y gwasanaeth yn addas i’ch anghenion, dim ond i chi gadw’n ffyddlon i’r brif neges.
PowerPoint (opsiynol): mae yna sleidiau Ppt i gyd-fynd â’r gwasanaeth.
Sleid 1: Sleid sy’n darlunio bioamrywiaeth.
· Bioamrywiaeth ydy’r term i ddisgrifio’r amrywiaeth o blanhigion ac anifeiliaid sydd o'n cwmpas ym mhob man; yn famaliaid, adar, pysgod, ymlusgiaid, amffibiaid, creaduriaid di-asgwrn-cefn a phlanhigion.

Mae eu bodolaeth yn dibynnu ar gynefinoedd - y coetiroedd, gwlypdiroedd, afonydd a'r moroedd yw eu systemau cynnal bywyd nhw.  Mae Prydain wedi colli dros 100 o rywogaethau o blanhigion ac anifeiliaid yn y ganrif ddiwethaf. Mae llawer mwy mewn perygl oherwydd bod eu cynefinoedd wedi dirywio. 
· Mae byd natur yn dioddef o’n herwydd ni – pobl. Mewn canrif rydyn ni wedi adeiladau miloedd o filltiroedd o lonydd er mewn gallu teithio’n hwylus o un ardal i’r llall. Rydyn ni wedi ehangu’n rheilffyrdd; rydyn ni wedi adeiladau mwy o mwy o dai a ffatrïoedd, rydyn ni wedi newid ein dulliau o ffermio ac rydyn ni’n rhoi mwy a mwy o gemegau yn yr awyr a’r tir. Os cerddwch chi ar hyd unrhyw afon, neu ar hyn unrhyw draeth fe welwch chi sbwriel a phlastig ym mhob man. Mae’r rhain i gyd yn peryglu byd natur – peryglu’r bioamrywiaeth sydd yn ein gwlad.
· Mae bioamrywiaeth yn bwysig iawn. Mae'r planhigion a’r creaduriaid o'n cwmpas yn cyfoethogi ein bywydau.  Creodd Duw goed i’w mwynhau, nid yn unig i’w defnyddio fel adnodd – dyma mae’r Beibl yn ddweud, (Genesis.2:9a). 
Wedyn dyma'r Arglwydd Dduw yn gwneud i goed o bob math dyfu o'r tir — coed hardd gyda ffrwythau arnyn nhw oedd yn dda i'w bwyta.

Oherwydd bod un rhywogaeth o blanhigyn neu anifail yn dibynnu ar y llall, mae pob agwedd o fioamrywiaeth yn dibynnu ar ei gilydd. 

· Beth yw ein cyfrifoldeb ni? Rydyn ni wedi cael y cyfrifoldeb o ofalu am y blaned – dydyn ni ddim i fod i gamddefnyddio’r tir, y môr, na’r creaduriaid a grëwyd gan Dduw (Genesis 1:28),
A dyma Duw yn eu bendithio nhw, a dweud wrthyn nhw, “Dw i eisiau i chi gael plant fel bod mwy a mwy ohonoch chi. Llanwch y ddaear, a defnyddiwch ei photensial hi; a bod yn feistr sy'n gofalu am y pysgod sy'n y môr, yr adar sy'n hedfan yn yr awyr, a'r holl greaduriaid sy'n byw ar y ddaear.
·  Mae gwerth yn cael ei roi ar bob agwedd o fyd natur.  Mewn pedair pennod yn llyfr Job yn y Beibl mae sôn am bob agwedd o fyd natur a phob math o greaduriaid – llewod, brain, geifr gwyllt, asynnod, estrys, ceffylau, hebogau a llawer mwy, ac am eu cynefinoedd.

· Mae’n bwysig ein bod ni’n teimlo’n rhan o’r byd o’n cwmpas ni, ac yn ei barchu. Sut le fydd Cymru mewn hanner can mlynedd os daliwn ni ati i ddifetha ein tir? Meddyliwch am ffyrdd o warchod y bioamrywiaeth sydd o’n cwmpas.
Gweddïwn: Diolch i ti o Dduw am greu byd mor hardd. Diolch am y coed, a’r afonydd, y caeau a’r moroedd. Helpa ni i ofalu am ein planed er mwyn i’r anifeiliaid a’r planhigion gael byw a lluosogi. Amen.

